
MIGUEL DELIBES DE CASTRO - BIOLOGOA 

«Gizakiak ez du natura itzaliko, izatekotan alderantziz izango da» 

Gizakia ingurunea aldatzen ari dela dio Miguel Delibes de Castro biologoak, eta hori haren kontra egitea dela nabarmendu du, natura askoz indartsuagoa delako. 
AINARA ARGOITIA - DONOSTIA 

Miguel Delibes de Castro (1947, Valladolid, Espainia) Zientzia Ikerketetarako Espainiako Goi Kontseiluko ikertzailea da. Atzo Bioaniztasunaren krisia izenburuko hitzaldia eskaini zuen Tolosan (Gipuzkoa), Natura asaldatua jardunaldien baitan. 
Urtero 10.000-50.000 espezie artean galtzen direla ohartarazi dute ekologistek. Zer du egiatik horrek? 

30 milioi urtean behin gertatu beharko litzateke hori berez, eta urtebetean ari da gertatzen. Egia asko esaten dituzte, baina tartean gehiegikeria batzuk ere esaten dira, atentzioa eman eta naturarekiko begirunea eskatzeko. Lurra ez da 50 urtean desagertuko, baina ez badugu ingurumena gehiago zaintzen, ezingo gara gaur bezain eroso bizi. Lurra emankorra da, zenbait espezie bizidunek hondakinak desegin eta horiek material organiko bihurtzen dituztelako. Horrekin esan nahi dudana da espezie guztiak direla beharrezkoak. Nork bere zeregina du, baina denak behar dira. Pieza txiki bat galduta ere, autoa ez da guztiz hondatzen, baina hobe piezarik galtzen ez badu, bestela egunen batean bide bazterrean utziko gaitu. Gainera, hamar espezietik bakarra identifikatu dugu. Alegia, ez dakigu gainerako piezek zein funtzio duten. 

Klima aldaketak nabarmen eragiten ei du espezien egunerokoan. Nola? 

Gaurkoa moduko egun sargoriek erakusten dute klima aldatzen ari dela. Klima aldaketa horren ondorioz, pitxartxar nabarra, eper grisa, eta Kantauri mendilerroko basoilarra, esaterako, galtzeko arriskuan daude. Aldiz, Europa hegoaldeko tximeletak Suediara iristen ari dira. Lehen beroa behar zuten, baina orain Suedian ere bizi daitezke. Hegaztien migrazio ohituretan ere igarri-igarriko aldaketak gertatu dira. Garai batean, negua pasatzera Afrikara joaten ziren hegaztiak orain ez dira joaten. Duela 50 urte Afrikan zuten klima dute hemen. Gauza bera gertatzen da lehen Europa iparraldetik Iberiar Penintsulara etortzen ziren hegaztiekin. Orain, Herbehereetan gelditzen dira. Aldaketa horiei beste fenomeno batzuk gehitu behar zaizkie; poloen urtzea, esaterako. 

Espezieak ohituta daude baldintza berrietara egokitzen. Zein da arazoa orduan? 
Berez, ingurune berrira egokitzeko gaitasun handia dute espeziek, baina egun ez diegu ia aukerarik uzten. Pirinioetako izei handiak iparralderago lekualdatuko balira, esaterako, egun han bizi diren beste espezieek ere iparralderantz joko lukete, arazo barik. Gaur, baina, ezinezkoa da hori, gizakiak inguratuta dituelako. Inguruko lurrak oso eraldatuta daude, eta ondorioz, ezin dira historia aurrean berez-berez ematen ziren aldaketa horiek eman. Gainera, aldaketa asko egun batetik bestera ari dira gertatzen, ia-ia dinosauroak galdu zirenean bezain azkar. Orduan espezien %70 betiko galdu ziren, ezin izan zutelako egoera berrira moldatu. Hala ere, espezie berriak agertu ziren gero. Izan ere, eboluzioa ez da inoiz gelditzen; ez behintzat Lurra ez badugu asko aldatzen. 
Baina, itxuraz, hori ari da gertatzen. 

Bai, eta hori da kezkagarriena. Gizakiak ez du natura itzaliko. Izatekotan, alderantziz izango da, eta naturak desagerraraziko du gizakia, askoz indartsuagoa delako. Lurra atsegina da gurekin, behar dugun guztia ematen digu. Hala ere, egungo kontsumismoa larregikoa da eta ondorioz ez dago guk nahi beste baliabide guztiontzat. Bi pertsonako kotxe bat dute Italian. Pentsa, zer gerta daitekeen Txinan eredu hori sustatzen bada. AEBetako lagun batek beste kontsumituko bagenu lau planeta beharko genituzke, bizirauteko. 

Zuk esana da planeta txikia eta mugatua dela Lurra, eta gero eta txikiago eta uniformeago egiten ari garela. 
Zentzu horretan esan dezakegu gizakia dela egungo hondamendirik handiena. Meteorito baten erruz galdu ziren dinosauroak, eta meteorito hori gu gara orain. 
Nazioarteko arauak sortzeko beharrik ikusten al duzu, ingurumena zaintzeko? 

Demokrazian asko sinistu beharko genuke horretarako. Ni gehiago naiz nork bere burua kontrolatzearen aldekoa. Autodiziplina behar da, eta hori exijitu behar diegu gure agintariei. 

Doñana Natur Parkeko (Espainia) Estazio Biologikoko zuzendaria izan zara urte askoan. Erretserba naturalak al dira etorkizuna? 

Erretserba naturalak behar dira, baina horiek erakusleiho bat baino ez dira. Erakusleiho kaskarreko dendak erosle gutxi erakarriko ditu, baina erakusleiho handia izatea ez da nahikoa barruan ezer ez badago. Natura maitatu behar da eta parkeek lagundu dezakete maitasuna pizten, baina hori ez da nahikoa. 

Biologoa eta ehiztaria zara zu. Binomio bitxia da hori askorentzat. 

Garai bateko ehiztariak naturalista onak ziren, onenetakoak. Ondo ezagutzen zituzten espezieak, eta bazekiten haiek zaintzen. Egun, baina, eskopetero asko daude. Basora ehizara joan edo Anoeta zelaian galeperrak askatu eta haiei tiro egitea berdina da horientzat. 

